
Iesu yn Llyfr Datguddiad
Be’n union sy’n cael ei ddatguddio am Iesu yn Llyfr Datguddiad?
“...y Meseia Iesu, y tyst ffyddlon, y cyntaf i gael ei eni i fywyd newydd ar ôl marw, a'r un sydd ag awdurdod dros holl frenhinoedd y ddaear.” (Datguddiad 1:5)
Er falle nad ydyn ni’n sylweddoli hyn pan dyn ni’n edrych ar y byd, a chlywed am helyntion o bob math, mae’n bwysig i ni gofio fod gan Iesu awdurdod dros holl frenhinoedd y ddaear. Does ‘na neb, na dim, sydd ag awdurdod uwch na Iesu. Mae’n bwysig i Gristnogion ddal y ffaith yma mewn cof. Mae gan Iesu awdurdod yn y nef ac mae’n llywio (arwain/gyrru) cwrs hanes.

6 “Dw i wedi gosod fy mrenin

yn Seion, fy mynydd cysegredig!”

7 Gadewch i mi ddweud beth mae'r Arglwydd wedi ei ddatgan:

Dywedodd wrtho i,

“Ti ydy fy mab i;

heddiw des i yn Dad i ti.

8 Dim ond i ti ofyn,

cei etifeddu'r cenhedloedd.

Bydd dy ystad di yn ymestyn i ben draw'r byd.

9 Byddi'n eu malu gyda phastwn haearn,

yn ddarnau mân fel darn o grochenwaith.” (Salm 2:6-9)

Bydd y fuddugoliaeth ysbrydol dros farwolaeth yn dod yn fuddugoliaeth lwyr a bydd pawb, nid Cristnogion yn unig, yn gweld y fuddugoliaeth honno. Bydd pob un sy’n elyn i Iesu yn cael ei symud i’r naill ochr, a bydd popeth sy’n frwnt neu’n llygredig yn cael ei lanhau.  
Yr hyn sy’n cael ei rannu, neu ei ddangos yn Llyfr Datguddiad, ydy gwireddu sofraniaeth Duw yn Iesu Grist – h.y. dangos i bawb mai Iesu ydy’r un sydd ag awdurdod dros bawb a phopeth, ac mai Duw sydd ben. Does dim un Cesar, na brenin, na teyrn y tu allan i reolaeth Iesu. Mae Duw wedi gosod terfynau ar awdurdod holl lywodraethwyr y byd –  mae nhw i gyd yn atebol iddo yn y pendraw. 

Dyma sut mae swyddi Iesu yn cael eu disgrifio:

Tyst ffyddlon                           – gwaith proffwyd, sef dweud neges Duw. Gall hyn olygu

                                                dweud beth fydd yn digwydd yn y dyfodol. 

Y cyntaf i’w eni i fywyd newydd – gwaith offeiriad, ar ôl offrymu aberth un waith ac am byth,

                                                mynd i’r nef dros bawb sy’n credu ynddo. 

Llywodraethu                          – gwaith Brenin.
[image: image1.jpg]»+ beibl.net



 John Treharne: wedi eu seilio ar anerchiadau a draddodwyd gyntaf yng Nghynhadledd Flynyddol y Mudiad Efengylaidd, Awst 2011

[image: image1.jpg]